Y Bendithion 2
Darlleniad Mathew 5:1-12
Pan welodd Iesu yr holl dyrfaoedd, aeth i fyny i ben y mynydd. Pan eisteddodd i lawr, daeth ei ddilynwyr ato, a dechreuodd eu dysgu, a dweud:

"Mae’r rhai sy’n teimlo’n dlawd ac annigonol wedi eu bendithio’n fawr, oherwydd mae’r Un nefol yn teyrnasu yn eu bywydau. Mae’r rhai sy'n galaru wedi eu bendithio’n fawr, oherwydd byddan nhw’n cael eu cysuro. Mae’r rhai addfwyn sy’n cael eu gorthrymu wedi eu bendithio’n fawr, oherwydd byddan nhw’n etifeddu'r ddaear. Mae’r rhai sy'n llwgu a sychedu am gyfiawnder wedi eu bendithio’n fawr, oherwydd byddan nhw’n cael eu bodloni'n llwyr . Mae’r rhai sy'n dangos trugaredd wedi eu bendithio’n fawr, oherwydd byddan nhw’n cael profi trugaredd eu hunain. Mae’r rhai sydd â chalon bur wedi eu bendithio’n fawr, oherwydd byddan nhw’n cael gweld Duw. Mae’r rhai sy'n hyrwyddo heddwch wedi eu bendithio’n fawr, oherwydd byddan nhw’n cael eu galw'n blant Duw. Mae’r rhai sy'n dioddef erledigaeth am eu bod yn byw’n gyfiawn wedi eu bendithio’n fawr, oherwydd mae’r Un nefol yn teyrnasu yn eu bywydau.
"Pan fydd pobl yn eich sarhau chi, a'ch erlid, ac yn dweud pethau drwg amdanoch chi am eich bod yn perthyn i mi, dych chi wedi’ch bendithio’n fawr! Byddwch yn llawen! Mwynhewch er gwaetha’r cwbl, achos mae gan Dduw yn y nefoedd wobr fawr i chi. Cofiwch fod y proffwydi oedd yn byw ers talwm wedi cael eu herlid yn union yr un fath!

Adnod 4 Mae’r rhai sy'n galaru wedi eu bendithio’n fawr, oherwydd byddan nhw’n cael eu cysuro.
Ai bwriad yr adnod ydy gwneud i bobl ddal ati fel stoic?  Ai cyfeirio at golli teulu neu ffrindiau sydd yma, neu ydy hynny’n rhy arwynebol?  Mae’n debygol mai galaru am bechod sydd yma, y galaru am syrthio lawer gwaith i’r un pechod. Mae’r Cristion wyneb yn wyneb â’i bechod yn galaru o’i herwydd. Mae Cristion yn tristáu o weld cymaint o bechod sy’n ei galon, a’i fod yn pechu yn erbyn Duw.
Dw i mewn picil go iawn! Oes yna ffordd allan? Pwy sy’n mynd i’m hachub i o ganlyniadau'r bywyd yma o bechu? Duw! diolch iddo, o achos beth wnaeth ein Harglwydd ni, Iesu y Meseia. 
Felly dyma sut mae hi arna i: Dw i’n awyddus i wneud beth mae Cyfraith Duw’n ei ddweud, ond mae’r hunan pechadurus eisiau gwasanaethu’r 'gyfraith' arall, sef pechod. (Rhuf.7:24-25)
Pa mor real ydy Cristnogaeth y rhai sydd â gwên barhaus neu sydd ar ‘high’ drwy’r adeg?  Mae angen balans yn y bywyd Cristnogol.  Mae rhai yn profi poenau pechod yn waeth na’i gilydd, hyd yn oed wrth ddod i gredu.
Beth sy’n digwydd i’r galarus? Fe gânt eu cysuro am eu bod yn perthyn i Grist, a chael maddeuant am bob bai.

Adnod 5: ‘Mae’r rhai addfwyn sy’n cael eu gorthrymu wedi eu bendithio’n fawr,
oherwydd byddan nhw’n etifeddu'r ddaear.’
Nid sôn am ddiffyg asgwrn cefn mae’r adnod!  Mae Numeri 12:3 yn dweud mai Moses oedd y dyn addfwynaf ar wyneb y ddaear.  Roedd Moses yn arweinydd cadarn ar bobl Dduw, wedi wynebu Pharo a byw drwy gyfnod o weithgarwch rhyfeddol gan Dduw.  Roedd 40 mlynedd o fugeilio unig wedi ei baratoi ar gyfer bod o ddefnydd i Dduw.  Mae’r Arglwydd am i ni fod yn bobl addfwyn, pobl heb falchder caled yn ein bywyd.  Mae Duw am i ni bwyso arno ef a nid ceisio bod yn hunan-ddigonol. 

Darllenwn eiriau Iesu Grist amdano’i hun: 

Dewch gyda mi o dan fy iau i, er mwyn i chi ddysgu gen i. Dw i'n addfwyn ac yn ostyngedig, a chewch chi orffwys. (Math.11:29)

Nid oedd Iesu’n ddyn gwan di-asgwrn-cefn.  Mae’n hawdd camddeall beth yw addfwynder, felly rhaid i ni i gyd holi ein hunain.

